
AGOOKIING ANISHINAABE DAZHIIKEWIN 
MIIKANAAKEWI INAMOCHIGEWIN ANOKIIWIN
Akiiwi Naanagajichigewin gaye Ge’doojigemagak Anokiiwin #1 Nitam Gaawii 
maadanokaadegin Wiindamagewinan, June 2022

Giiwedinong Ontario noopiming dagwan 
Agookiing Anishinaabe Dazhiikewin (MFFN), 
inake Albany gaye Ogoki ziibiiwan. Bibooni 
miikanaang inamon Agooking, zhaagooch 
gaawin nepich ji’gii abadak gaye zanagan 
ji’onji bimiwijigaadegin gegoonan gaye ji’onji 
bimi’yaaniwang, e’onji maazhise’igowaaj 
o’bimaadiziwinaang. Andawendaagwan 
idash ji’onishing miikana nepich ji’onji 
bimiyawaagewaad gaye ji’anikemochigaadeg 
gichi odaabani miikanang i’imaa 
Agokiing gaye ji’onji wii’dookaagowaad 
o’dazhiikewiniwaang gaye aazha baatiino 
baboon gaa’giipi onendamowaapan 
anokiiwini. O’owe inamochigewin gaawin 
wiin ji’onji dagonigaadeg jii’namochigaadeg 
Wigwasigamaang biiwaabikokaan gaa’wiizhi 
ozhichigaadeg, bakaan wiin o’owe anokiiwin 
giiwedinong miikanaakewin izhinikaade.

Maamawi Izhinamowin 
Dazhiikewining onjiimagan o’owe onachigewin, 
wiinawaa Agookiing gaa’onji dibendaagoziwaaj 
da’wawiijitwaawag ji’onatowaaj gaye 
ji’onendamowaaj ge’zhi’onachigaadeg 
miikanaakewin gaa’wii inamochigaadeg 
dazhiikewining. Agookiing Anishinaabe 
Dazhiikewining gii’onji onendaagwan 
o’owe maajitaawin, ogii’onasaawaan 
ge’baminamowaaj anokiiwini gaa’giitagonindwaa 
Agookiing gaa’onjiiwaaj jii’inwaazowaaj 
ji’onji gikinooshkamaagewaaj gaye ji’bimi 
waawiindamaawawaaj Agookiing ogimaakaanan 
gaye giigidowininiwag, Agookiing dazhiikewining 
gaa’onjiiwaaj gaa’bimi gikinooshkamaagewaaj 
gaye Agookiing gaa’onji dibendaagoziwaaj.  

Gaa’ani bimanokaadeg
Nitam ge’niizhi maajichigaadeg miikanaakewin gaa’wii’inamochigaadeg dazhiikewining 
binamaa dagiizhanokaadewan (Ontario) Akiiwi Naanagajichigewin (EA) 
gaye Canada ogimaawin Ge’doojigemagak Anokiiwin (IA). O’owe anokiiwi 
gikinawabanjigewin ge’aabadak Ontario naanando’gikenjigewin gii’odaapinigaade gaa’gii 
mamiino’bii’igaadegin, azha dash nindooditaamin #1 anokiiwin ji’maajichigaadegin EA / IA.
Ontario ogimaawin akiiwi naanando’gikenjigewin oga na’naando gikendaan 
gezhi onizhishinig ge’inamochigaadeg gaye ji’gikinwabanjigaadeg aaniin gaa’wii 
inamochigaadeg dazhiikewining ge’dojigemagak bimaadiziwining, Anishinaabe 

E’wawenabanjigaadeg inamochigewin 
dazhiikewining
Megwaa bimi wawenaabanjigaade dazhiikewining 
gaa’wiinamochigaadeg gaye inwaade ji’wiiji’igowaad 
gaa’daawaad dazhiikewining megwaa gaye niigaan 
geni’yaagin anokiiwinan. Gii’onaabanjigaade geniizhi 
maadanokaadeg:

•	 Go’jibigo 190 km akonaag 230 km ji’apiisinaagwak 
asiniiwi miikana gaye da’niinzhwabaanedamon;  

•	 Moona’iganan, ge’ondaawangwenaniwang gaye asiniig 
ge’ondinindwaa; 

•	 Da’azhoganokaadewan gaazhi’ziiiibwang gaye siibiisan; 
gaye

•	 Da’ozhichigaadewan ajina anokii miikanaan, 
gedananookiiwaad gaye anokii gabeshiwinan.

Dazhiikewin Miikanaakewi Inamochigewin gaawin apan 
meshkwaj da’aabadasinoon bibooni miikana, gaye 
ga’inagindegin gaabimdaabaadegin gegoonan, da’onji 
wiiji’iwemagan ji’wendagindeg waasigan bimide, miijiman 
gaye godagiyan gichi aabajichiganan gaye wii’ji’iwewinan.

Andi inake ge’inamochigaadeg gaa’wii 
inamochigaadeg dazhiikewining?
Niizhwayeg inake (1 gaye 4) gikinawabanjigewinan 
gii’onabanjigaadewan gaye gii’naagadawabanjigaadewan i’imaa 
EA/IA anokiiwining. Gaa’gii giki’nawaabanjigaadegin ge’gii 
inamochikaadeg Painter saaga’igan miikanaang giiwedinong 
inake jibwaa gaa’onji bakemong izhi’waabanong onjishkaw 
Aagokii dazhiikewining; gaa’inamong nengaa’bii’anong, giiwedinon 
inake Albany siipiing. EA/IA nanaagajichigewi anokiiwinan da’onji 
dibabanjigaadewan gagii wawenaabanjigaadegin ge’niizhi 
miikanaakaaniwang. Ono dash da’onji nagadawabanjigaadewan 
miziwe aki gaa’izhinaagwak, ondaaji’onan gaye Anishinaabe 
gikinawaajichigewinan gaye Anishinaabe gikendamaawinan 
ji’nanaagadawendagwakin. Gichiinendaagwan ono gaye 
aabajichigaadewan ge’onji gikenjigaadeg gaa’wii miikanakaaniwang 
ji’onji maanzhi’se’iwemagak akiikaang gemaa Anishinaabeg 
ji’maanzhi’se’ogowaaj anokiiwining.

Gaagichiinendagwakin Anishinaabe gikendamaawinan gaye Anishinaabe 
Odoogimaawi Ashodamagoowinan gaye Gaagichiinendaagwakin

•	 Gichiinendaagwan EA/IA ji’dago aabadak Anishinaabe gikendamaawinan (IK) 
i’imaa onachigewining gaye onaabanjigewining. Ga’mawandoonigaadegin 
gaye ga’abadakin IK gichiinabadan gaye oga’gikinowinigonaawaa Anishinaabe 
dazhiikewinan gaa’dagwiimagakin. Ninga’biminizha’amin ji’bimi wiidanokiimayaang 
awashime ji’nisidawendamaang Anishinaabe Odoogimaawi Ashodamagoowinan gaye 
Gaagichiinendaagwakin megwaa ani’bimanokaadeg dazhiikewi inamochigewin. 

•	 Giishpin gidazhiikewin ayawaaj IK gemaa wiindamaagewinan ayaagin, dabishko 
Anishinaabe odakiim gaye gaa’ondaaji’och gemaa Anishinaabe Odoogimaawi 
Ashodamagoowinan gaye godagiyan Gaagichiinendaagwakin wiipi’dibaadodaman, 
bigiigidon. N’ga’gichiinendaamin ji’nagishgaagoyan ji’bidimaajimoyan.

Babaami nanaagajichigewinan
•	 Gii’pii babaami nanaagajichigaaniwan nitam 2019 biinish o’owe megwaa 2022 

gaye wedi niigaan ji’wiiji’chigemagak aaniin ezhinaagwak miziwe agwajiing gaye 
ge’doojigemagak miikanaakewi anokiiwin. O’owe wiindamaagewin da’wiiji’iwemagan 
ge’doojigaadeg gegoonan ge’onji maanzhise’igowaaj awiyaazhiishag gaye akiikaang 
megwaa anokiiwin doojigaadeg.

Gegiin babaamizin
Agookiing Anishinaabe Dazhiikewin Miikanaakewi Inamochigewin Anokiiwin  Gaa’mamawanokiiwaaj 
gi’bagosenimigoog ji’biwiindaman aaniin enendaman. Bi’giigidon bigo’apii gegoon wiikagwedweyan gemaa 
gegoon wii’ikidoyan, gemaa wii’onatooyan ji’nagishkaagoyan. Gi’wiipizindaagoo aaniin ge’ikidoyan.

•	 Gii’gidowin: 1-800-764-9114 
•	 Biiwabik ozhi’bii’amaagewining: info@martenfallsaccessroad.ca 
•	 Mamakaadabik: www.martenfallsaccessroad.ca
•	 Wiingwaan mazina’igan: www.facebook.com/MFFNCommunityAccessRoadProject/

bimaadiziwining, zhooniyaawi ondaaji’owining, gaagii’ozhichigaadegin gegoonan gaye gaa’a’izhinaagwak 
akiikaang. Ji’gikinawabanjigaadeg ge’inamochigaadeg gaye ji’gagwe nisidawinigaadeg andi egaa 
ge’izhi bima’mochigaadeg gemaa gaye nawaj egaa ge’gii onji maazhi doojigemagak gegoon, 
gegoonan jimaawandoonigaadegin, nanaandogikenjigaadegin gaye wenenag ji’maawaji’aganiwiwaaj. 
Gichiinendaagwan gidikidowin!

